
Монгол Улсын Их Хурлын 2009 оны хаврын ээлжит чуулганы Хууль зүйн байнгын хорооны 2009 оны 6 дугаар сарын 24-ний өдөр (Лхагва гараг)-ийн хуралдаан 10 цаг 15 минутад Төрийн ордны “А” танхимд эхлэв.


Байнгын хорооны дарга, УИХ-ын гишүүн Х.Жекей ирц, хэлэлцэх асуудлыг танилцуулж, хуралдааныг даргалав.


Хуралдаанд ирвэл зохих 19 гишүүнээс 11 гишүүн ирж, 57.8 хувийн ирцтэй байв. Үүнд:


Чөлөөтэй: Э.Бат-Үүл, С.Баяр, Ц.Нямдорж, Ж.Сүхбаатар, Ц.Мөнх-Оргил.
Тасалсан: Х.Баттулга, Б.Бат-Эрдэнэ, Д.Оюунхорол.


Улсын бүртгэлийн ерөнхий хуулийн төсөл (эцсийн хэлэлцүүлэг)


Хэлэлцэж буй асуудалтай холбогдуулан Улсын бүртгэлийн ерөнхий газрын дарга Л.Мөнхбаатар, тус газрын Хуулийн этгээдийн улсын бүртгэлийн газрын дарга Ц.Ганболд, мөн газрын Бүртгэлийн хяналтын газрын дарга Н.Майзориг нарын бүрэлдэхүүнтэй ажлын хэсэг байлцав. 


Хуулийн төслийг эцсийн хэлэлцүүлэгт бэлтгэсэн талаархи ажлын хэсгийн танилцуулгыг УИХ-ын гишүүн гишүүн Д.Одбаяр танилцуулав.


Хуулийн төслийн эцсийн хэлэлцүүлэгтэй холбогдуулан УИХ-ын гишүүн З.Энхболдын асуусан асуултад ажлын хэсгээс Н.Майзориг хариулж, тайлбар хийв.

Ажлын хэсгээс гаргасан зарчмын зөрүүтэй саналын томъёоллыг 3-ны 2-оор санал хураалгахаар тогтов.
Х.Жекей: 1.Төслийн Улсын бүртгэлийн асуудал эрхэлсэн төрийн захиргааны байгууллагын харьяанд сургалт, судалгааны нэгж байж болно гэсэн 7.3 дахь хэсгийг хасъя гэсэн саналыг дэмжиж байгаа гишүүд гараа өргөнө үү. 

Зөвшөөрсөн

10

Татгалзсан

  -

Бүгд


10

Гишүүдийн олонхийн саналаар дэмжигдлээ.  

2.Төслийн улсын бүртгэлийн хууль тогтоомжийн биелэлт, улсын бүртгэлийн үйл ажиллагаанд хяналт тавихдаа улсын бүртгэлийн асуудал эрхэлсэн төрийн захиргааны байгууллагын даргын баталсан журмыг баримтална гэсэн 10.6 дахь хэсгийг хасъя гэсэн саналыг дэмжиж байгаа гишүүд гараа өргөнө үү.

Зөвшөөрсөн

10

Татгалзсан

  1

Бүгд


11

Гишүүдийн олонхийн саналаар дэмжигдлээ.  

3.Төслийн 10.3 дахь хэсгийг хуульчийн сонгон шалгаруулалтанд тэнцэж гэрчилгээ авсан гэснийг дээд боловсролтой гэж өөрчлөх гэсэн саналыг дэмжиж байгаа гишүүд гараа өгнө үү. 

Зөвшөөрсөн

10

Татгалзсан

  1

Бүгд


11

Гишүүдийн олонхийн саналаар дэмжигдлээ.  

4.Төслийн хууль хүчин төгөлдөр болох гэсэн 22 дугаар зүйлийг хасах гэсэн саналыг дэмжиж байгаа гишүүд гараа өргөнө үү.

Зөвшөөрсөн

11

Татгалзсан

  -

Бүгд


11

Гишүүдийн олонхийн саналаар дэмжигдлээ.  

Дээрх саналтай холбогдуулан УИХ-ын гишүүн Д.Одбаяр тайлбар хийж, Р.Гончигдорж санал хэлэв.

5.Улсын бүртгэлийн ерөнхий хуулийн төслийн эцсийн хэлэлцүүлгийг УИХ-ын чуулганы нэгдсэн хуралдаанд оруулж хэлэлцүүлье гэсэн саналыг дэмжиж байгаа гишүүд гараа өргөнө үү.

Зөвшөөрсөн

10

Татгалзсан

  -

Бүгд


10

Гишүүдийн олонхийн саналаар дэмжигдлээ.  

6.Эд хөрөнгө өмчлөх эрх, түүнтэй холбоотой эд хөрөнгийн бусад эрхийн улсын бүртгэлийн тухай хуульд нэмэлт, өөрчлөлт оруулах тухай дагалдаж гарах хуулийн төслийг  УИХ-ын чуулганы нэгдсэн хуралдаанд оруулж хэлэлцүүлье гэсэн саналыг дэмжиж байгаа гишүүд гараа өргөнө үү.

Зөвшөөрсөн

10

Татгалзсан

  -

Бүгд


10

Гишүүдийн олонхийн саналаар дэмжигдлээ.  

 7.Иргэний хэрэг шүүхэд хянан шийдвэрлүүлэх тухай хуульд нэмэлт оруулах тухай хуулийн төслийг УИХ-ын чуулганы нэгдсэн хуралдаанд оруулж хэлэлцүүлье гэсэн саналыг дэмжиж байгаа гишүүд гараа өргөнө үү.

Зөвшөөрсөн

10

Татгалзсан

  -

Бүгд


10

Гишүүдийн олонхийн саналаар дэмжигдлээ.  

 Байнгын хорооноос гарах танилцуулгыг УИХ-ын гишүүн Д.Одбаяр УИХ-ын чуулганы нэгдсэн хуралдаанд танилцуулахаар тогтов.

 Хуралдаан 10 цаг 35 минутад өндөрлөв.

Тэмдэглэлтэй танилцсан:

ХУУЛЬ ЗҮЙН БАЙНГЫН

ХОРООНЫ ДАРГА







Х.ЖЕКЕЙ

Тэмдэглэл хөтөлсөн:

ХУРАЛДААНЫ ТЭМДЭГЛЭЛ

ХӨТЛӨГЧ








Д.ЭНЭБИШ

УИХ-ЫН 2009 ОНЫ ХАВРЫН ЭЭЛЖИТ ЧУУЛГАНЫ ХУУЛЬ

ЗҮЙН БАЙНГЫН ХОРООНЫ  06 ДУГААР САРЫН 24-НИЙ

ӨДРИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ


Хуралдаан 10 цаг 15 минутад эхлэв.


Х.Жекей: -Ирцийн мэдээг танилцуулъя. Бат-Үүл гишүүн орон нутагт байгаа юм байна. Гончигдорж гишүүн ирцэнд орсон, одоо ирж байна. Дэмбэрэл дарга байна, Лүндээжанцан дарга байна. Мөнх-Оргил гишүүн чөлөөтэй байна. Одбаяр гишүүн байна, Сайханбилэг гишүүн байна. Сүхбаатар чөлөөтэй гадаадад байна, Тэмүүжин гишүүн ирсэн байна. Тэрбишдагва гишүүн ирсэн байна. Чойжилсүрэн гишүүн ирсэн байна. З.Энхболд гишүүн ирсэн байна. Одоо Баттулга гишүүн, Бат-Эрдэнэ гишүүн, Нямдорж гишүүн, Ж.Энхбаяр гишүүн нар орж ирэх юм байна. Одоо ирц бол манайх 19 гишүүнтэй болсон шүү дээ. Элбэгдорж ерөнхийлөгч хасагдаад. Ингээд ирц хангалттай байгаа учраас Байнгын хорооны гишүүдийн ирц бүрдсэн тул Хууль зүйн байнгын хорооны 2009 оны 6 дугаар сарын 24-ний өдрийн хуралдааны ажиллагааг нээснийг мэдэгдье.


Өнөөдрийн хэлэлцэх асуудлыг танилцуулъя. Нэгдүгээрт, Улсын бүртгэлийн ерөнхий хуулийн төсөл эцсийн хэлэлцүүлэг. Дараа нь бусад асуудлын хүрээнд  энэ намрын чуулганы ээлжит чуулганаар хэлэлцүүлэхээр саналаа боловсруулж, өргөн мэдүүлэхээр бэлтгэж буй Хууль зүйн байнгын хорооны эрхлэх асуудлын хүрээнд хамаарах хууль, УИХ-ын бусад шийдвэрийн төслийн талаархи санал болон ээлжит чуулганы завсарлагааны хугацаанд орон нутагт ямар… хяналт шалгалтын ажил зохион байгуулах талаархи саналаа 2009 оны 6 дугаар сарын 30-ны дотор байнгын хороонд ирүүлэх ёстой. Саналын хуудсыг тараачихсан байгаа. Тэрийг та нөхдөөс аваад ингээд төлөвлөгөөнд тусгах асуудал байгаа.

Ингээд хэлэлцэх асуудлаа батлах уу. За баталъя, гараа өргөе. Хэлэлцэх асуудлаар Улсын бүртгэлийн ерөнхий хуулийн төсөл эцсийн хэлэлцүүлэг. За төслийн хэлэлцүүлэгт бэлтгэсэн талаархи ажлын хэсгийн танилцуулгыг УИХ-ын гишүүн Одбаяр танилцуулна. Одбаяр гишүүнийг танилцуулга хийхийг урьж байна.

Д.Одбаяр: -Хууль зүйн байнгын хорооны дарга, эрхэм гишүүд ээ, Та бүхний өглөөний амгаланг айлтгая.

Монгол Улсын Их Хурал 2007 оны 6 дугаар сарын 19-ний өдрийн нэгдсэн хуралдаанаараа Улсын бүртгэлийн ерөнхий хуулийн төслийн анхны хэлэлцүүлгийг хийж эцсийн хэлэлцүүлэгт бэлтгүүлэхээр Хууль зүйн байнгын хороонд шилжүүлсэн юм. 

Хууль зүйн байнгын хорооноос байгуулагдсан ажлын хэсэг 2009 оны 6 дугаар сарын 22, 23-ны өдрийн хуралдаанаараа Улсын бүртгэлийн ерөнхий хуулийн төсөл, түүнтэй холбогдуулан зарим хууль, хуульд нэмэлт өөрчлөлт оруулах тухай хуулийн төслүүдийг эцсийн хэлэлцүүлэгт бэлтгэх асуудлыг хэлэлцэж, байнгын хорооны хуралдаанд дараахь саналуудыг оруулж байна. Үүнд:

Нэгдүгээрт, хуулийн төслийн 7.3 дахь хэсгийг Улсын бүртгэлийн асуудал эрхэлсэн төрийн захиргааны байгууллагын харьяанд сургалт судалгааны нэгж байж болно гэж. 10.6 дахь хэсгийг Улсын бүртгэлийн хууль тогтоомжийн биелэлт, Улсын бүртгэлийн үйл ажиллагаанд хяналт тавихдаа Улсын бүртгэлийн асуудал эрхэлсэн төрийн захиргааны байгууллагын даргын баталсан журмыг баримтална гэж тус тус өөрчлөх санал УИХ-ын чуулганы нэгдсэн хуралдааны анхны хэлэлцүүлгээр дэмжигдсэн боловч Монгол Улсын Их Хурлын чуулганы хуралдааны Дэгийн тухай хуулийн 23.2.3-т заасны дагуу Байнгын хорооны гишүүдийн 3-ны 2-оос доошгүй дахин санал хураалгах шаардлагатай гэж үзэж дээрх заалтуудыг төслөөс хасах саналаар санал хураалт явуулах.

Хоёрдугаарт, мөн чуулганы нэгдсэн хуралдаанаар хуулийн төслийн анхны хэлэлцүүлгийн үед байнгын хорооноос санал хураалгахаар бэлтгэсэн төслийн 10.3 дахь хэсгийн хуульчийн сонгон шалгаруулахад тэнцэж гэрчилгээ авсан гэсэн томъёоллоор санал хураалт явуулахад олонхийн дэмжлэг аваагүй бөгөөд хуулийн төслийн зарим зүйл, заалтыг гүйцээн боловсруулах чиглэл өгсөн тул Монгол Улсын Их Хурлын чуулганы хуралдааны дэгийн тухай хуулийн 23.2.1-д заасны дагуу Байнгын хорооны хуралдаанаар эцсийн хэлэлцүүлэг явуулах үед Төслийн 10.3 дахь хэсгийг анхны хэлэлцүүлгийн үед санал хураалгасан томъёоллоор Хуульчийн сонгон шалгаруулахад тэнцэх гэрчилгээ авсан гэснийг дээд боловсролтой гэж өөрчлөх, дахин санал хураалгах.

Гуравдугаарт, Улсын бүртгэлийн ерөнхий хууль хүчин төгөлдөр болох хугацааг ердийн журмаар дагаж мөрдөх нь зүйтэй гэж хуралдаанд оролцсон гишүүд үзсэн тул хуулийн төслийн хууль хүчин төгөлдөр болох гэсэн 22 дугаар зүйлийг Монгол Улсын Их Хурлын чуулганы хуралдааны дэгийн тухай хуулийн 23.2.3-т заасны дагуу Байнгын хорооны гишүүдийн 3-ны 2-оос доошгүйн дахин санал хураалгах шаардлагатай гэж үзэж төслөөс дэгийн тухай хуулийн 23.2.3-т заасны дагуу Байнгын хорооны гишүүдийн 3-ны 2-оос доошгүй нь дахин санал хураалгах шаардлагатай гэсэн томъёоллоор хасах санал хураалгалаа.

Хуулийн төслийн анхны хэлэлцүүлгийн үеэр санал хурааж шийдвэрлэсэн дараахь санал болон бусад хууль зүйн техникийн аюулгүйн шинжтэй засварыг төсөлд тусган хуулийн төслүүдийг Та бүхэнд тараасан.

Улсын бүртгэлийн ерөнхий хуулийн төслийн анхны хэлэлцүүлгийг чуулганы нэгдсэн хуралдаанаар хийх үед УИХ-ын зарим гишүүдээс гаргаж байсан санал, уг хуулийн төслийн зарим зүйл заалтыг гүйцээн боловсруулахаар өгсөн чиглэлийн дагуу ажлын хэсэг тухайн асуудлыг дахин сайтар нягтлан хэлэлцэж, дээрх саналуудыг гаргаж байгаа юм.

Улсын бүртгэлийн ерөнхий хууль, түүнтэй холбогдуулан зарим зүйл хуульд нэмэлт өөрчлөлт оруулах тухай хуулийн төслүүдийг нэгдсэн хуралдаанаар хэлэлцүүлэн батлах саналыг ажлын хэсгийн хуралдаанд оролцсон гишүүд санал нэгтэй дэмжлээ.

УИХ-ын эрхэм гишүүд ээ,

Улсын бүртгэлийн ерөнхий хууль, Иргэний бүртгэлийн тухай хуульд нэмэлт, өөрчлөлт оруулах тухай, Эд хөрөнгө өмчлөх эрх, түүнтэй холбоотой эд хөрөнгийн бусад эрхийн улсын бүртгэлийн тухай хуульд нэмэлт, өөрчлөлт оруулах тухай, Иргэний хэрэг шүүхэд хянан шийдвэрлэх тухай хуульд нэмэлт, өөрчлөлт оруулах тухай хуулийн төслүүдийн эцсийн хэлэлцүүлэгт бэлтгэсэн ажлын хэсгийн танилцуулга, зарчмын зөрүүтэй саналын томъёоллыг хэлэлцэж санал хураалт явуулан шийдвэрлэж өгөхийг хүсье. 

Анхаарал тавьсанд баярлалаа.

Х.Жекей: -Одбаяр гишүүнд баярлалаа. Гишүүдэд зарчмын зөрүүтэй саналын томъёолол тарсан байгаа. Танилцуулгатай холбоотой асуулт асууж, үг хэлэх гишүүн байна уу. Энхболд гишүүн, за ингээд Энхболд гишүүн асуулт асуухыг урьж байна.

З.Энхболд: -Би энэ бүртгэлийн байгууллагын дарга нараас асуух гэсэн юм. Одоо Ипотекийн тухай хууль наадмын өмнө гарах төлөвтэй байна л даа. Тэгээд тэнд Үл хөдлөх хөрөнгийн хялбаршуулсан бүртгэлийн тухай яригдаж байгаа. Компьютерын, одоо бол заавал цаасаар ярьдаг, аягүй хүнд сурталтай, цаг их авдаг, үл хөдлөх хөрөнгө үүсэхээс өгсүүлээд барьцаатай холбоотой бүх юм нь бол хэдэн сар үргэлжилдэг л хүнд юм байна лээ  л дээ. Тэгээд энэ Ипотекийн хуульд Үл хөдлөх хөрөнгийн газар электрон байдлаар банк, иргэд, өөрсдөө ороод, өөрсдөө бүртгэлээ хийчихдэг ийм боломж гаргаж өгч байгаа. Одоо гарч байгаа хуулиар тийм юм хийхийг хориглосон юм байгаа юу. Тийм юм хийхэд болох уу. Одоо өөр хуулиар бүртгэлийг электрон байдлаар хийхэд болохгүй зүйл байгаа юу.

Х.Жекей: -Энхболд гишүүний асуултанд хариулъя. Хэн хариулах вэ. Нэрээ хэлээд хариулъя.

Н.Майзориг: -Улсын бүртгэлийн ерөнхий газар. Яг Энхболд гишүүний хэлдгээр хориглосон заалт бол байхгүй л дээ одоогийн хуулинд. Зүгээр яагаад заавал бичгээр гаргаад байдаг, хүсэлтээ очиж өгөөд байдаг юм бэ гэхээр манай одоо ашиглаж байгаа бүртгэлийн систем бол тороны систем гэж явдаг. Диди систем гэдэг нь болохоор зүгээр яг электрон хэлбэрээр ямар ч хамаагүй гаргаж байгаад маргаан одоо асуудал гарахад нь шүүх дээр бүх нотолгоонуудаа өөрөө гаргаж өгдөг. Тороны систем болохоор асуудал гарахыг хүлээхгүйгээр Улсын бүртгэлийн байгууллага бүх үнэн зөв нотлох баримтуудыг нь шинэчилж авчихаад, дараа нь асуудал гарахад бол бүртгэгдсэн эрх нь  өөрөө үнэн зөв байнаа гээд бүр дараа дараагийн одоо буруу байсныг мэдээгүй байсан хүний эрхийг хүртэл хамгаалдаг тийм систем байгаа л даа. Тийм учраас зүгээр тэр гэрээ байгуулсан эсэх, тэрийг нь нотариатаар баталгаажуулдаг гээд жаахан зардалтай ч гэдэг юм уу, эсвэл чирэгдэлтэй байгаа нь үнэн байгаа. Тэр бол тэр системээс болоод байгаа.

Одоо энэ Улсын бүртгэлийн ерөнхий хууль батлагдах юм бол бид нар бас нэг электрон хэлбэрээр лавлагаа мэдээлэл өгнө гэхээр зарим ажлууд нь нэлээн хөнгөрөх тийм төлөвлөгөөтэй байгаа ер нь бол.

З.Энхболд: -Тэгээд болох юм уу, болохгүй юм уу. Болох ч юм уу.

Н.Майзориг: -Хуулин дээр бол хориглосон зүйл байхгүй, тэгэхдээ нөгөө тавигдаж байгаа шаардлагаараа заавал өөрөө өгөх шаардлагатай болчихоод байгаа юм.

З.Энхболд: -Үгүй ээ, үгүй. Үл хөдлөх хөрөнгө анх үүсэхдээ бол хүссэн хүсээгүй өөрийн биеэр очиж анхныхаа гэрчилгээг авна. Дараа дараа нь өмчлөгч солигдоод явдаг, дараа дараа нь барьцаалсан байгууллага нөгөө хөрөнгө оруулагч нь солигдоод явдаг. Үнэт цаасны дээр тэмдэглэгддэг тэмдэглэгээн дээр л хялбаршуулах гээд байгаа болохоос бүгдийг нь электрон хэлбэрээр хийнэ гэж.

Н.Майзориг: -Тэр үед бол хялбаршуулах боломжтой.

З.Энхболд: -Боломжтой юм уу. Одоогийн хууль бол тэрийг үгүйсгэсэн, хориглосон заалт бол байхгүй юу, за за.

Х.Жекей: -За ингээд асуулт асууж, үг хэлж дууслаа. Санал хураалтанд оръё. Та нөхдөд Улсын бүртгэлийн ерөнхий хуулийн төслийг эцсийн хэлэлцүүлэгт бэлтгэсэн ажлын хэсгээс гаргасан зарчмын зөрүүтэй саналын томъёолол хүрсэн байгаа. За ингээд энэ томъёоллын дагуу санал хураая. За энэ юугаараа Төслийг нэгдсэн хуралдаанд эцсийн хэлэлцүүлэгт бэлтгэх талаархи Дэгийн тухай хуулийн 23.2.3-т заасны дагуу хэд хэдэн санал орж ирж байгаа. 23.2.3-т ингэж заасан байна. Нэгдсэн хуралдааны анхны хэлэлцүүлгээр дэмжигдсэн боловч уг асуудлаар Байнгын хорооны хуралдаанд оролцсон гишүүдийн 3-ны 2-оос доошгүйн дахин санал хураалгах шаардлагатай гэж үзэх юм бол энэ заалтыг үндэслээд дараахь саналын томъёоллууд орж ирсэн байна.

1.Төслийн Улсын бүртгэлийн асуудал эрхэлсэн төрийн захиргааны байгууллагын харьяанд сургалт, судалгааны нэгж байж болно гэсэн 7.3 дахь хэсгийг хасъя гэж байгаа юм байна. Энэ юу вэ гэхээр юун дээр болохоор нөгөө хэрвээ энийг хасахгүй юм бол тэр эрдэм шинжилгээний төвтэй байна гэдэг тэр үгтэй бүгдээрээ ороод нэг том тийм юм байгаа юм байна. Энийг дараагийн хэлэлцүүлгээр анхааръя гээд гишүүд үзсэн учраас энэ саналын томъёолол орж ирж байна. За энэ томъёоллыг дэмжиж байгаа гишүүд гараа өргөе. 10-10. Дэмжигдсэн байна, за ингээд дэмжигдлээ.

Ч.Сайханбилэг: -Энэ чинь эцсийн санал хураалга юм чинь та одоо эхэлж 3-ны 2 гэж санал хураагаад дараа нь тэгээд хасах саналыг дэмжиж байгаа гэж 2 удаа санал  хураана шүү дээ. 1 асуудлаар дандаа эд нар чинь. Харин тийм. Тэр чинь 3-ны 2 нь байхгүй юу. Сая бол 3-ны 2 нь 10-10 гэж тооцоод, одоо та дахиж нэг хураалгах ёстой шүү дээ. 

Х.Жекей: -За дахиад хураачихъя тэгвэл. Энэ заалтыг санал хураая гэж байгаа гишүүд саналаа өгье. Түрүүнийх нь гэсэн үг шүү дээ, баталгаажуулчихъя. За 10-10. За ингээд жинхэнэ санал хураах томъёолол.

Төслийн улсын бүртгэлийн асуудал эрхэлсэн төрийн захиргааны байгууллагын харьяанд сургалт судалгааны нэгж байж болно гэсэн 7.3 дахь хэсгийг хасъя гэж байгаа юм. Гишүүд санал өгье. Гар өргөе. 10-10. Бүгдийг нь хасчихаж байгаа юм. Түрүүн санал хураагаад яачихсан байхгүй юу. Тийм. За ингээд дэмжигдлээ. Ерөнхийдөө ойлголцлоо гэж бодож байна. 

2. Төслийн улсын бүртгэлийн хууль тогтоомжийн биелэлт, улсын бүртгэлийн үйл ажиллагаанд хяналт тавихдаа улсын бүртгэлийн асуудал эрхэлсэн төрийн захиргааны байгууллагын даргын баталсан журмыг баримтална гэсэн 10.6 дахь хэсгийг хасъя гэдэг дээр санал  хураая гэдгийг дэмжиж байгаа гишүүд гараа өргөе. 11-11. За одоо ингэж жинхэнэ томъёоллоор нь хураана.

Төслийн улсын бүртгэлийн хууль тогтоомжийн биелэлт, улсын бүртгэлийн үйл ажиллагаанд хяналт тавихдаа улсын бүртгэлийн асуудал эрхэлсэн төрийн захиргааны байгууллагын даргын баталсан журмыг баримтална гэсэн 10.6 дахь хэсгийг хасъя гэсэн томъёоллыг дэмжиж байгаа гишүүд гараа өргөнө үү. 11-10. Хэд билээ. Та орсон уу Гончигдорж гишүүн. Одоо ярих гэж байна л даа. За ингээд 11-10 дэмжигдлээ.

Дараагийнх нь. Төслийн 10.3 дахь хэсгийг хуульчийн сонгон шалгаруулалтанд тэнцэж гэрчилгээ авсан гэснийг дээд боловсролтой гэж өөрчлөх асуудлыг санал хураах нь зүйтэй гэж үзэж байгаа гишүүд саналаа өгнө үү. За гараа өргөе. 11-11.

За тайлбар авах уу энэ дээр. Авахгүй юм байна. 

Д.Одбаяр: -Байнгын хорооны гишүүдийг нэг ойлголттой болоход тайлбар өгөх үү, хэрэггүй юу. 

Х.Жекей: -Ойлгож байгаа даа ойлгож байгаа. 

3. Төслийн 10.3 дахь хэсгийн хуульчийн сонгон шалгаруулалтанд тэнцэж гэрчилгээ авсан гэснийг дээд боловсролтой гэж өөрчлөх. За санал нэгтэй гишүүд гараа өргөе. 11-10. За дэмжигдлээ.

4 дэх санал байгаа. Төслийн хууль хүчин төгөлдөр болох гэсэн 22 дугаар зүйлийг хасах гэдэг саналыг хураалгая гэж байгаа гишүүд гараа өргөе. Ердийн журмаар гэж орчихож байгаа. Хугацаа тооцсон байсан тийм. Дахиад нэг өргөчихье. 11-11.

За ингээд Төслийн хууль хүчин төгөлдөр болох гэсэн 22 дугаар зүйлийг хасъя гэдэг дээр дэмжиж байгаа гишүүд саналаа өгье, гар өргөе. 11-11. За ингээд дэмжигдлээ. 

Д.Одбаяр: -Нэг тайлбар өгөх үү. 

Х.Жекей: -Та өгчих өгчих. Тайлбар өгчихье.

Д.Одбаяр: -Гишүүддээ нэг мэдээлэл өгөх гэж байгаа юм. Тайлбар. Анхны хэлэлцүүлгийн үед нөгөө орон нутгийн салбар нэгжийн даргыг шууд томилохыг гэдэг дээр тэрэн дээр нэлээн маргаан гарсан шүү дээ. Тэгсэн чинь иргэний бүртгэлийн тухай одоо хүчинтэй байгаа хуулин дээрх аймаг, нийслэлийн Засаг даргатай зөвшилцөж томилно гэсэн заалтыг нь өнгөрсөн 2008 оны 12 дугаар сарын 22-ны өдрийн нэмэлт, өөрчлөлт оруулах хуулиар тэрийг нь хүчингүй болгочихсон юм байна лээ. Өөрөөр хэлэх юм бол энэ агентлагийг анхнаасаа байгуулахдаа тийм босоо удирдлагатай ийм агентлаг байх юмаа гэж Засгийн газрын үзэл баримтлалыг бид дэмжсэн юм байна лээ. Тийм учраас энэ бүртгэлийн ерөнхий хуулин дээрээ энэ чигээрээ явчихаж байгаа. 

Хоёрдугаарт, Үндэсний аюулгүй байдлын үзэл баримтлал дээр тусгайлсан чиг үүрэгтэй Үндэсний аюулгүй байдалтай холбоотой тусгайлсан чиг үүрэгтэй байгууллагуудын жагсаалт гэдэг дотор энэ бүртгэлийн байгууллага орчихсон байна лээ. Өөрөөр хэлэх юм бол хил, гааль, цагдаатай яг адилханаар. Тийм учраас энэ  үзэл баримтлал, энэ хуулийн зохицуулалтын хүрээнд тэр заалтаа бол энэ чигээр нь ингээд санал хураахгүй явуулчихна. Дэмжигдсэн учраас дахин санал хураах юм байхгүй гэсэн үг. Анхнаасаа ингээд явсан. Одоо хэрвээ бид нар энэ дээр нь зөвшилцөнө гээд оруулах юм бол нөгөө одоо хүчин төгөлдөр байгаа Иргэний бүртгэлийн тухай хууль, бусад Үл хөдлөх хөрөнгийн бүртгэлийн тухай хуультайгаа зөрчилдөх гээд байгаа юм.

Х.Жекей: -Гончигдорж гишүүн асуух гээд байна уу.

Р.Гончигдорж: -Тийм л дээ. энэ зүгээр одоогийн хуультай холбоотой бас. Энэ хуулийн хэрэгжилттэй холбоотой, Иргэний бүртгэлийн албаны дарга нар байгаа үед бол. Тухайлбал энэ асуудал бол зөрчигдөж байгаа шүү. Яг саяны одоо Одбаяр гишүүний. Тухайлбал Архангай аймаг дээр. Лхагва гэдэг хүнийг халахдаа аймгийн Засаг дарга ийм хүнийг санал оруулж ирсэн гэдэг байдлаар дээрээс нь томилох байдлаар асуудлыг шийдээд ингэж явсан. Тийм учраас иймэрхүү зүйлийг бол одоо засах хэрэгтэй шүү л гэж хэлэх гэж байна.

Х.Жекей: -Баярлалаа. За ингээд дараагийн санал хураалт. Улсын бүртгэлийн ерөнхий хуулийн төслийг чуулганы нэгдсэн хуралдаанд танилцуулж, бүхэлд нь батлуулах нь зүйтэй гэсэн томъёоллоор санал хураая. Дэмжиж байгаа гишүүд гараа өргөе. 10-10. Дэмжигдэж байна.

Дээрх хуулийн төсөлтэй холбогдуулж Иргэний бүртгэлийн тухай хуульд нэмэлт, өөрчлөлт оруулах тухай хуулийн төслийг чуулганы нэгдсэн хуралдаанд танилцуулж, батлуулах нь зүйтэй гэсэн томъёоллоор санал хураая. Дэмжиж байгаа гишүүд гараа өргөе. 10-10. Дэмижгдлээ.

Дараагийнх нь. Эд хөрөнгө өмчлөх эрх, түүнтэй холбоотой эд хөрөнгийн бусад эрхийн улсын бүртгэлийн тухай хуульд нэмэлт, өөрчлөлт оруулах тухай хуулийн төслийг чуулганы нэгдсэн хуралдаанд танилцуулж, батлуулах нь зүйтэй гэсэн томъёоллоор санал хураая. Дэмжиж байгаа гишүүд гараа өргөе. 10-10. Дагаж байгаа хуулиуд явж байгаа шүү дээ тиймээ.

Дараагийн Иргэний хэрэг шүүхэд хянан шийдвэрлүүлэх тухай хуульд нэмэлт оруулах тухай хуулийн төслийг чуулганы нэгдсэн хуралдаанд танилцуулж, батлуулах нь зүйтэй гэсэн томъёоллоор санал хураая. Дэмжиж байгаа гишүүд гараа өргөе. 10-10. Дэмжигдэж байна.

Нэгдсэн хуралдаанд байнгын хорооны санал, дүгнэлтийг ажлын хэсгийн ахлагч Одбаяр гишүүн илтгэе. За ингээд нэгдүгээр асуулт дууслаа. Ажлын хэсгийнхэнд баярлалаа.

Х.Жекей: -Хоёр дахь асуудал бол тэр санал 6 сарын 30-ны дотор өгье гэдэг байдлаар та нөхдөд юу тараачихсан байж байгаа. Тийм, намрын чуулганаар одоо хэлэлцэх асуудал дээр санал, тэгээд энэ завсарлагааны хугацаанд хийх ажилтай холбогдуулаад саналууд авч байгаа. Тэрийг бичээд өгчихнө биз дээ. 6 сарын 30 хүртэл. 

За ингээд өнөөдрийн хуралдааны ажиллагаа дууссан тул гишүүдэд баярлалаа. Хуралдааны ажиллагаа хаасныг мэдэгдье.

Хуралдаан 10 цаг 35 минутад өндөрлөв.

Соронзон хальснаас хянаж буулгасан:

Хуралдааны тэмдэглэл хөтлөгч
 Д.Энэбиш

